
KREDIT-MODUL TIZIMIDA 
TALABALARNING MUSTAQIL 
TA’LIMINI TASHKIL 
ETISH MEXANIZMINI 
TAKOMILLASHTIRISH

Mamatkulova Kimyoxon Abdujalilovna

Qodirova Nazokat Husniddin Qizi

1-kurs magistranti

Annotatsiya: Maqolada mustaqil ta’lim tushunchasi va uning mazmun-mohiyati, nazariy va amaliy jihatlari, talaba 
mustaqil ta’limi va uni bajarilishga qo‘yilgan talablar, kredit-modul tizimida talabalarning mustaqil ta’limini tashkil etish 
mexanizmini takomillashtirish, mustaqil ta’limni tashkil etishda talabaning akademik o‘zlashtirish darajasi va qobiliyatini 
hisobga olgan holda foydalaniladigan shakllar mazmuni yoritilgan.

Kalit so‘zlar: Jamoa, esse, keys, individual ta’lim trayektoriyasi, usluksiz kasbiy rivojlanish, individual yondashuv, loyiha.
Abstract: In the article, the concept of independent education and its essence, theoretical and practical aspects, student 
independent education and requirements for its implementation, improvement of the mechanism of organizing indepen-
dent education of students in the credit module system, student’s role in organizing independent education The content 
of the forms used, taking into account the level of academic achievement and ability, is highlighted.

Key words: Team, essay, case Individual educational trajectory, informal professional development, individual approach, 
project.
Аннотация: В статье рассмотрено понятие самостоятельного образования и его сущность, теоретические и прак-
тические аспекты, самостоятельное обучение студентов и требования к его осуществлению, совершенствование 
механизма организации самостоятельного обучения студентов в кредитно-модульной системе, роль студента в 
организации самостоятельного обучения. выделено содержание используемых форм с учетом уровня успевае-
мости и способностей.

Ключевые слова: Команда, эссе, кейс, индивидуальная образовательная траектория, неформальное професси-
ональное развитие, индивидуальный подход, проект.

KIRISH
O‘zbekiston Respublikasi Vazirlar Mahkamasining 2020-yil 31-dekabrdagi “Oliy ta’lim muassasalarida ta’lim 

jarayonini tashkil etish bilan bog‘liq tizimni takomillashtirish chora-tadbirlar to‘g‘risida”gi 824-sonli Qarori [1] bilan 
OTM larning akademik mustaqilligini kengaytirish bo‘yicha masalalar belgilandi va “Oliy ta’lim muassasala- 
rida o‘quv jarayoniga kredit-modul tizimini joriy etish tartibi to‘g‘risida Nizom” tasdiqlandi. Ushbu qaror ijrosini 

ta’minlash maqsadida O‘zbekiston Respublikasi Oliy va o‘rta maxsus ta’lim vazirligining 2021-yil 15-yanvardagi 
№30-sonli buyrug‘i bilan OTMlarda o‘quv jarayoniga kredit-modul tizimini joriy etishning tashkiliy masalalariga 
taalluqli hujjatlar namunalari tasdiqlandi.

ASOSIY QISM
Darhaqiqat, O‘zbekiston Respublikasi Vazirlar Mahkamasining 2020-yil 31-dekabrdagi “Oliy ta’lim muassa-

salarida ta’lim jarayonini tashkil etish bilan bog‘liq tizimni takomillashtirish chora-tadbirlari to‘g‘risida”gi 824-son 
Qarori hamda Oliy va o‘rta maxsus ta’lim vazirining 2021-yil 16-iyuldagi “Oliy ta’limning davlat ta’lim standart-
larini tasdiqlash to‘g‘risida”gi 311-son buyrug‘i asosida Nizomiy nomidagi Toshkent davlat pedagogika univer-
sitetida kredit-modul tizimida talabalarning mustaqil ta’limini tashkil etish va nazorat qilish bo‘yicha Yo‘riqnoma 
ishlab chiqilgan.

ADABIYOTLAR TAHLILI
Talabaning mustaqil ta’limini tashkil qilish muammosi pedagogik jihatdan yangilik emas. Bu muammo  

L. G. Vyatkina, M. G. Gorunova, B. P. Yesipova, I. I. Ilyasova, P. I. Pidkasistiy, V. L. Shatunovskiy va boshqalar, 
respublikamiz pedagog olimlaridan A. A. Abduqodirov, Saidaxmedov, M.Aripov, F.Zokirova kabi olimlarning ish-
larida turli yillarda, ayniqsa, o‘tgan asrning oxirgi yillarida, “Мustaqil ta’lim”ning keng va tor ma’nodagi mohi-
yatini aniqlash va uni mahsuldor tashkil qilishning faol usul va metodlari, uning o‘quv jarayonida (oliy ta’limda) 
tutgan o‘rni, sharoitlarni aniqlash, o‘quvchilar tomonidan uni faollashtirishga qo‘l keladigan omillar bo‘yicha 
izlanishlar olib borilgan [2].

Talabaning mustaqil ta’limi bilimlarni o‘zlashtirishning oddiy biror uslubi deb qaramaslik kerak, aksincha, 
oliy ta’lim muassasasi faoliyatining birdan bir asosiy prinsiplaridan hisoblanadi. Mustaqil ta’lim yagona o‘quv 
jarayonining zaruriy tarkibiy qismi hisoblanadi, chunki u o‘quv jarayoni tomonidan tashkil qilinadi, maqsadli 
yo‘naltiriladi, reglamentlar qo‘yiladi va nazorat qilinadi. Shu boisdan ham talabaning mustaqil ta’limni tashkil 
qilish, ayniqsa, axborot kommunikatsiya texnologiyalarining rivojlanib borayotgan sharoitida, ta’lim sifatini 
oshirishning birdan bir prioritetli va samarali yo‘nalishlardan bittasidir. 

Ma’lumki, faol bilim olish va ilmiy izlanish faoliyati mustaqil izlanishlarning barcha turlaridan unumli foy-
dalanishni talab qiladi. Talabaning mustaqil ta’limi o‘quv jarayonining barcha shakllarida namoyon bo‘lmog‘i 
zarur. Talabaning mustaqil ishining asosiy maqsadi — o‘qituvchining rahbarligi va nazorati ostida talabada 
muayyan o‘quv ishlarini mustaqil ravishda bajarish uchun zarur bo‘lgan bilim va ko‘nikmalarni shakllantirish va 
rivojlantirishdir. Tabiiyki, talabaning mustaqil ta’limiga rahbarlik qilish va tashkil qilishning asosiy prinsiplarini 
ko‘rib chiqqanda juda katta e’tiborni talabada o‘quv va ilmiy adabiyotlar ustida mustaqil ta’limning mustahkam 
ko‘nikmasini shakllantirish va rivojlantirishga qaratish darkor.

Ta’kidlash joizki, talaba mustaqil ta’limi – muayyan fandan o‘quv dasturida belgilangan bilim, ko‘nikma va 
malakaning ma’lum bir qismini talaba tomonidan fan oqituvchisi maslahati va tavsiyalari asosida auditoriya va 
auditoriyadan tashqarida o‘zlashtirishiga yonaltirilgan tizimli faoliyatdir. 

Mustaqil ishni bajarishdan asosiy maqsad –talabalarni semestr davomida fanni uzluksiz o‘rganishini tashkil 
etish, olingan bilim va ko‘nikmalarni yanada mustahkamlash, kelgusidagi darslarga tayyorgarlik ko‘rish, aqliy 
mehnat madaniyatini, yangi bilimlarni mustaqil ravishda izlab topish va qabul qilishni shakllantirish hamda shu 
tariqa universitetda raqobatbardosh kadrlarni tayyorlashga erishishdan iborat. Mustaqil ta’lim uchun beriladigan 
topshiriqlarning shakli va hajmi, qiyinchilik darajasi semestrdan-semestrga ko‘nikmalar hosil bolishiga muvofiq 
ravishda o‘zgarib, oshib borishi lozim, ya’ni, talabalarning topshiriqlarni bajarishdagi mustaqilligi darajasini 
asta-sekin oshirib, ularning topshiriqlarni bajarishga tizimli va ijodiy yondoshishga organib borishi kerak.

Masalan, mustaqil ta’limni tashkil etishda talabaning akademik o‘zlashtirish darajasi va qobiliyatini hisobga 
olgan holda quyidagi shakllardan foydalanish mumkin: Mustaqil ta’lim shaklari: 

●	 loyihaviy;
●	 jamoaviy;
●	 yakka tartibdagi;
●	 auditoriyadan tashqari bajariladigan mustaqil ta’lim;
●	 auditoriyada bajariladigan mustaqil ta’lim.
Demak, ushbu shakllar mazmuni esa quyidagilarni aks ettirishi kerak:
●	 fanning ayrim mavzularini o‘quv adabiyotlari yordamida mustaqil o‘zlashtirish, o‘quv manbalari bilan 

ishlash;
●	 seminar mashgulotlariga tayyorgarlik ko‘rib borish;
●	 belgilangan mavzular bo‘yicha infografik taqdimotlar tayyorlash;
●	 testlar yеchish;

●	 amaliyotdagi mavjud muammoning yеchimini topish bo‘yicha keyslar yеchish;
●	 munozarali savollar va topshiriqlarga tayyorgarlik ko‘rish; 
●	 ko‘rgazmali vositalar tayyorlash;
●	 axborot resurs markazida belgilangan mavzular bo‘yicha nazariy, amaliy va statistik ma’lumotlarni 

yig‘ish, qayta ishlash va muayyan tizimga solish;
●	 belgilangan mavzular bo‘yicha zamonaviy axborot texnologiyalari yordamida taqdimot materiallari 

tayyorlash;
●	 talabalar yotoqxonasidagi ma’naviyat xonasi, kutubxona, zamonaviy axborot texnologiyalar markazi 

imkoniyatlaridan foydalanilgan holda mustaqil o‘qish jarayonlarida ishtirok etish;
●	 kafedra va fakultetlarning ilmiy hamda ilmiy-uslubiy ishlarida ishtirok etish va boshqalar. 
Fanning xususiyati, talabalarning bilim darajasi va qobiliyatiga qarab ishchi o‘quv dasturiga kiritilgan alo-

hida mavzular talabalarga mustaqil ravishda o‘zlashtirish uchun topshiriladi. Bunda mavzuning asosiy maz-
munini ifodalash va ochib berishga xizmat qiladigan tayanch iboralar, mavzuni tizimli bayon qilishga xizmat 
qiladigan savollarga e’tibor qaratish, asosiy adabiyotlar va axborot manbalarini ko‘rsatish lozim.

MUHOKAMA VA NATIJALAR
Topshiriqni bajarish jarayonida talabalar mustaqil ravishda o‘quv adabiyotlaridan foydalanib, ushbu 

mavzuni konspektlashtiradilar, tayanch iboralarning mohiyatini anglagan holda mavzuga taalluqli savollarga 
javob tayyorlaydilar. Zarur hollarda (o‘zlashtirish qiyin bo‘lsa, savollar paydo bo‘lsa, adabiyotlar yetishmasa, 
mavzuni tizimli bayon eta olmasa va h.k) o‘qituvchidan maslahatlar oladilar. Mustaqil o‘zlashtirilgan mavzu 
bo‘yicha tayyorlangan matn o‘qituvchiga himoya qilish orqali topshiriladi.

Talabalar ilmiy ijodi o‘quv jarayonlaridan biri sifatida o‘qitish, bilim berish va tarbiyalash vazifalarini baja
rishda o‘z xususiyatlariga ega. Talaba tadqiqot faoliyatiga jalb qilinib, ilmiy adabiyotlar bilan ishlash, statistik va 
boshqa materiallarni yig‘ish, qayta ishlash va tahlil qilish ko‘nikmalariga ega bo‘ladi, o‘rganilayotgan hodisani 
tanqidiy baholashga o‘rganadi, nazariyani amaliyot bilan bog‘laydi. 

Talabaga muayyan mavzuni bayon qilish va yaxshiroq o‘zlashtirish uchun yordam beradigan ko‘rgazmali 
materiallar tayyorlash vazifasi topshiriladi. Mavzu o‘qituvchi tomonidan aniqlanib, talabaga ma’lum ko‘rsatmalar, 
yo‘l-yo‘riqlar beriladi. Ko‘rgazmali vositalarning miqdori, shakli va mazmuni talaba tomonidan mustaqil tanla-
nadi. Bunday vazifani bir mavzu bo‘yicha bir necha talabaga yoki talabalar guruhiga topshirish ham mumkin.

Talabaga mustaqil ta’lim sifatida muayyan mavzu bo‘yicha testlar, qiyinchilik darajasi har xil bo‘lgan 
masalalar va topshiriqlar, munozaraga asos bo‘ladigan savollar tuzish vazifasi topshiriladi. Bunda o‘qituvchi 
tomonidan talabaga testga qo‘yiladigan talablar va uni tuzish qonun-qoidalari, qanday maqsad ko‘zda tutilayot-
ganligi, muammoli savollar tuzishda mavzuning munozarali jihatlarini qanday ajratish lozimligi, topshiriqlarni 
tuzish usullari bo‘yicha yo‘l-yo‘riq beriladi.

Ilmiy maqola, tezislar va ma’ruzalar tayyorlash. Talabaga bir mavzu bo‘yicha (mavzuni talabaning o‘zi 
ham tanlashi mumkin) ilmiy maqola, tezis yoki ma’ruza tayyorlash topshirilishi mumkin. Bunda talaba o‘quv 
adabiyotlari, ilmiy-tadqiqot ishlari, dissertatsiyalar, maqola va monografiyalar hamda boshqa axborot manbalari- 
dan mavzuga tegishli materiallar to‘playdi [3].

Talabalar mustaqil ishlarini tashkil etishda “Talabalar mustaqil ishini tashkil etish va nazorat qilish” bo‘yicha 
yo‘riqnomada belgilangan quyidagi asosiy tamoyillarga rioya qilish maqsadga muvofiqdir:

■	 Talabalar mustaqil ishlarini ikki ko‘rinishda – auditoriyada va auditoriyadan tashqarida tashkil etish.
■	 Talabalar mustaqil ishlarini tizimli ravishda, ya’ni bosqichma-bosqich, oddiydan murakkabga qarab 

tashkil etilishini ta’minlash.
Talabalar mustaqil ishlarining shakli va hajmini belgilashda quyidagi muhim jihatlarga e’tibor qaratish: 
●	 talabaning o‘qish bosqichi;
●	 muayyan fanning o‘ziga xos xususiyati, o‘zlashtirishdagi qiyinchilik darajasiga;
●	 talabaning qobiliyati, nazariy va amaliy tayyorgarlik darajasiga;
●	 fanning axborot manbalari bilan ta’minlanganlik darajasiga;
●	 talabaning axborot manbalari bilan ishlay olish darajasiga;
●	 mustaqil ta’lim uchun topshiriqlar kursdan-kursga o‘tish bilan shakl va hajm jihatidan o‘zgarib borishiga;
●	 mustaqil ta’lim-fan xususiyati hamda talabaning akademik o‘zlashtirish darajasiga va qobiliyatiga mos 

holda tashkil etish.
Ma’lumki, o‘qitishning asosiy shakllari − ma’ruza, seminar, amaliy mashg‘ulotlar, laboratoriya ishlari, 

maslahat darsi auditoriyada o‘tkaziladi. Ularni tashkil etish mavzuni murakkabligi darajasiga, beriladigan 
axborot miqdoriga ko‘ra avvaldan rejalashtiriladi, o‘quv soatlariga ajratiladi. Ishlab chiqarish amaliyoti auditori-
yadan tashqarida o‘tkazilsa, unga ham avvaldan soatlar belgilanadi. 

Talabalarning mustaqil ishlashini tashkil etishning asosiy va birinchi tamoyili uning sistematik tarzda, ya’ni 
doimiy, uzluksiz ravishda amalga oshirishdir. Ma’lumki, o‘quv jarayonini tashkil etishda qat’iy ketma-ketlik, 

uzviylikni muntazam olib borish talab qilinadi. Talaba auditoriyada olgan bilimini mustahkamlash, shu bilan 
birga, navbatdagi yangi mavzuni puxta o‘zlashtirish uchun har kuni mustaqil ravishda tayyorgarlik ko‘rishi kerak.

Talabaning mustaqil ishidan maqsad o‘qituvchining rahbarligi va nazorati asosida muayyan o‘quv ishlarini 
mustaqil ravishda bajarish uchun zarur bo‘lgan bilim va ko‘nikmalarini shakllantirish hamda rivojlantirishdir. 
Talabaning mustaqil ishi vazifalari quyidagilardan iborat bo‘ladi:

●	 yangi bilimlarini mustaqil tarzda puxta o‘zlashtirish ko‘nikmalariga ega bo‘lish;
●	 kerakli ma’lumotlarni izlab topish, ularning qulay usullari va vositalarini aniqlash;
●	 axborot manbalaridan samarali foydalanish;
●	 an’anaviy o‘quv va ilmiy adabiyotlar, me’yoriy hujjatlar bilan ishlash;
●	 elektron o‘quv adabiyotlar va ma’lumotlar banki bilan ishlash;
●	 internet tarmog‘idai samarali foydalanish;
●	 berilgan topshiriqni muntazam va me’yorida bajarish;
●	 ma’lumotlar bazasini tahlil etish;
●	 topshiriqlarni bajarishga tizimli va ijodiy yondashish;
●	 natijalarini muhokamaga tayyorlash va ko‘rsatilgan kamchiliklarni qayta ishlash;
●	 ishlab chiqilgan yechim, loyiha yoki g‘oyani asoslash, mutaxassislar jamoasida himoya qilish va bosh-

qalar [4].
Talabalarning mustaqil ishini tashkil qilish shakllari turlicha bo‘lib, ularning bir qismi o‘quv rejasida ko‘zda 

tutilgan. Uni har bir talaba bajarishi shart. Ikkinchi qismi ixtiyoriy ya’ni talabalar o‘z xohishi bilan mustaqil baja- 
rishlari mumkin. 

Mustaqil ishni tashkil etishning muhim xususiyati, uni talabaning o‘zi tashkil qiladi. Shuning uchun uni 
rejalashtirish, vaqtini ratsional taqsimlashda talabaga yordam zarur.

Mustaqil ishni bajarish uchun talaba o‘zini o‘zi majbur qilishi kerak. Bunda ham obyektiv omil asosiy o‘rin 
tutadi. Talabalarni mustaqil ishini tashkil etishda o‘qishni boshqa shakllariga o‘xshab, umumiy prinsiplari mavjud. 
Mustaqil ishni shu prinsiplar asosida tashkil qilish kerak. Mustaqil ishni tashkil etishda oddiy elementar prin-
siplarini o‘zlashtirish birinchi darajali ahamiyatga ega va ana shu murakkab jarayonni to‘laligicha qamrab oladi.

XULOSA
Aytish mumkinki mustaqil ishlarni bajarish uchun vaqtni semestr davomida kunlar bo‘yicha taqsimlash, uni 

ratsional tashkil qilishning muhim prinsipi, qoidasi hisoblanadi. Goh umuman dars tayyorlamay, goh haddan 
tashqari shoshib, shiddat bilan, ayniqsa semestr yaqiniga, oraliq nazorat yakuniga yaqin qoldirgan, bajar-
magan ishlarni tezda bajarishga harakat qilish ijobiy natija berishi qiyin. Bu talabaning mehnati samaradorligini, 
qilgan ishidan qoniqish hissini pasaytiradi. Odatda talabaning kun tartibini dars jadvali belgilaydi, lekin ko‘p 
narsa talabaning o‘ziga ham bog‘liq. Masalan doklad, referat, nazorat ishi, seminar darsiga tayyorlanishga har 
haftada ma’lum vaqt ajratilib, muntazam ravishda olib borilmasa, kutilgan natija bermaydi. Bugungi kunda bir 
fan bo‘yicha talabalarga mustaqil ta’lim uchun 20 soat ajratilgan.

